
NUUSBRIEF 1 VAN 2023 

--------------------------------------------------------------------------------------------------------------------------- 

 

 



1. DOELSTELLINGS 

 

1.1 Dit blyk dat alle lede nie altyd spoedige of akkurate terugvoer ontvang van 

besluite deur die Bestuur wat hul moontlik mag raak nie. Wat ook al die redes 

hiervoor mag wees, dit is nie aanvaarbaar dat lede nie op hoogte is of op 

hoogte bly van verwikkelinge in die sport en besluite wat hul raak nie. 

 

1.2 Daarom het die Bestuur op ‘n onlangse Bestuursvergadering besluit dat daar 

maandeliks ‘n nuusbrief uitgereik sal word wat aan al die lede versprei moet 

word. 

 
1.3 Hierdie eerste nuusbrief sal effens meer omslagtig wees as latere weergawes, 

aangesien ons hierdeur poog om eers relevante nuus sedert die einde van die 

2022 seisoen tot April 2023 hierin te vervat.  

 

2. PRYSUITDELING 

 

2.1 Nadat klagtes ontvang is oor die kwaliteit van vorige prysuitdelings het die 

Bestuur ‘n besluit geneem dat die funksie opgegradeer moet word na ‘n 

daadwerklike beter kwaliteit. 

 

2.2 Die taak om die funksie te organiseer is oorgelaat aan twee van die lede se 

eggenotes aangesien ons van mening was dat ‘n vroulike aanslag nodig was 

om die funksie te verbeter. Hulle het hulself uitstekend van hul taak gekwyt. 

 
2.3 Nadat meerdere plekke besoek is, en verskeie kwotasies ontvang is, was die 

besluit geneem om die funksie aan te bied by Cloud@Nine in Menlyn op 18 

Februarie 2023. 

 
2.4 Die Bestuur het ook die besluit geneem dat die PWDU die totale onkoste van 

die funksie sal dra. Alhoewel, suiwer uit ‘n finansiële oogpunt, dit nie iets is wat 

elke jaar sal kan gebeur nie, was die besluit geneem ten einde aan die lede te 

toon dat ons altyd ernstig sal oorweging skenk aan hulle menings en enige 

opbouende kritiek sal oorweeg. 

 
2.5 Die funksie was baie suksesvol, en alle terugvoer was positief. 

 



2.6 Die opkoms van lede was aanvaarbaar, maar kan wel nog verbeter. 

 
2.7 Tydens die prysuitdeling het SANPO sertifikate uitgereik aan diegene wat op 

die toneel van die ongeluk uit hul pad gegaan het om die duiwe te red en die 

situasie so gou moontlik te beredder. Hierdie lede word weereens bedank vir 

hul onbaatsugtige diens daardie aand. 

 

2.8 Ons sien uit na ‘n soortgelyke funksie na die 2023 seisoen, en vertrou dat die 

opkoms nog beter sal wees. 

 

3. WEDVLUGPROGRAM 2023 

 

3.1 Daar is tydens die laaste vergadering van die Provinsiale been van SANPO 

uitgewys dat die konsep van “Combine wedvlugte” afgewater begin raak het. 

Daar was in 2022 eenvoudig net te veel verskillende “Combine uitslae”, in 

sommige gevalle waar slegs twee organisasies teen mekaar deelgeneem het. 

 

3.2 Na bespreking is daar besluit dat daar in 2023 12 (twaalf) wedvlugte sal wees 

wat as “Gauteng Combine wedvlugte” sal geld, 4 (vier) vir elke afstand- 

kategorie. Dit staan elke organisasie vry om te besluit of hulle aan al twaalf wil 

deelneem. Die PWDU het ingestem om aan al twaalf deel te neem. Hierdie 

wedvlugte is as volg: 

 
3.1.1 Kortpad: Bloemfontein x 2 en Reddersburg x 2 

3.1.2 Middelpad: Smithfield, Trompsburg, Springfontein en Colesberg (29/07/2023) 

3.1.3 Langpad: Noupoort, Richmond, Victoria-Wes en Middelburg. 

 

3.2 Die balans van ons program is, na behoorlike bespreking, saamgestel met 

inagneming van die programme van ander Gauteng organisasies (as dit reeds 

bekend was) en met verdere inagneming van paragraaf 4(h) van die PWDU 

Konstitusie. 

 

3.3 Daar blyk, stadig maar seker, wel ‘n beweging te wees na al hoe meer 

gesamentlike vervoer, derhalwe meer gesamentlike loslatings en uiteindelik 

gesamentlike uitslae. Ons hou duime vas dat dit verder sal verbeter. 



 
3.4 Die gefinaliseerde 2023 program van die PWDU is beskikbaar by 

www.pwdu.co.za en ‘n dokument wat die volledige vergelykende programme 

van alle Gauteng organisasies aandui kan ook daar gevind word. 

 

4. FINANSIES EN KOSTES 

 

4.1 Die kostes vir lede vir 2023 is bespreek en goedgekeur. 

 

4.2 Nadat die tersaaklike kwotasies vanaf die vervoerkontrakteur ontvang is (vir 

die onderskeie reekse), onderhandelinge daaroor plaasgevind het en getalle 

vanaf lede ontvang is vir hul besprekings vir 2023, is die volgende kostes 

goedgekeur: 

 

ITEM KOSTE 

Voorseisoen – Vervoer R1000.00 per mandjie 

Saterdag (Kroonstad) R2000.00 per mandjie 

Wedvlugreeks R2750.00 per mandjie 

Derde wedvlug R2750.00 per mandjie 

Ledegeld – aktiewe lede R660.00 

Ledegeld – pensioenarisse R330.00 

Ledegeld – juniors R66.00 

Gauteng – ledegeld R50.00 

Gauteng – junior ledegeld R30.00 

SANPO – ledegeld R110.00 

Nuwe aansoeke – aktiewe lede R450.00 

Nuwe aansoeke – pensioenarisse R220.00 

Nuwe aansoeke – juniors R40.00 

Rustende lede R400.00 

Rustende pensioenarisse R200.00 

Rustende juniors R40.00 

Hokopmetings R200.00 

 

 

 



5. ALGEMENE BESLUITE 

 

5.1 ‘n Versoek is ontvang om die oefenduiwe (vir die Kroonstad oefeninge) ook 

reeds op Donderdae te mandjie. Na bespreking is die versoek afgekeur. 

 

5.2 Die 2022 dissplinêre aksies word nou as afgehandel beskou. In beide gevalle 

was daar appélle tot op Provinsiale vlak, en is daar afgehandel. Aangesien 

daar ongelukkig baie bespiegelinge was oor die korrekte feite, die feite soms 

verdraai is en daar in die algemeen net onnodige kritiek teenoor lede van die 

PWDU uitgespreek is, is ‘n skrywe deur die Dagbestuur opgestel wat die feitelik 

korrekte posisie weergee. Dit is landswyd versprei. 

 
5.3 Die publieke Buffelsfonteinwedvlug sal vanaf die tweede Springfonteinvlug 

plaasvind. Die skakelbeampte wag fotos af van al die duiwe wat deelneem vir 

plasing op die webtuiste. Ons versoek dat die uitstaande fotos dringend gestuur 

word sodat ons van hierdie poging ‘n sukses kan maak. 

 
5.4 Die kwessie van uitreiking van ringe is weereens bespreek. Daar word gehou 

by die huidige situasie waar ringe eers op 1 Mei van elke jaar uitgereik word. 

 
5.5 Die bepaling in die Konstitusie wat vereis dat mandjie- en 

wedvlugdokumentasie na die Unie se wedvlugsekretaris gestuur moet word 

herleef en is nou weer verpligtend. ‘n Nuwe verpligte dokument is goedgekeur 

vir sertifisering van die tyd/tye waarop klubstelsels gesinchroniseer en in- of 

uitgeslaan word. Die dokument is op die webtuiste beskikbaar. 

 
5.6 Na bespreking is besluit dat in 2023 daar slegs 10 prysgeldplekke uitbetaal sal 

word met die Derby ten einde die prysgeld bietjie meer aanloklik te maak. Die 

eerste prys sal ongeveer R19000.00 wees, daarna sal sit pro-rata verminder 

na die 10e plek vir ongeveer R3200.00. 

 
5.7 Vir die derde wedvlug sal daar slegs uitslae bereken word, geen lede- of 

duifpunte nie. 

 
5.8 As gevolg van die bedanking van ZWDK moes daar ‘n nuwe Unie 

wedvlugsekretaris verkies word. Piet Jacobs van Benzing is in die posisie 

verkies. 

 



5.9 Daar was klagtes ontvang dat die gapings op die kleiner treiler wat gebruik is 

in 2022 vir die voorseisoen oefening te groot is wat kan veroorsaak dat daar 

onnodig wind op die duiwe waai. Die vervoerbeampte het dit met die 

vervoerkontrakteur opgeneem en is dit reggestel. 

 
5.10 Nico Janse van Rensburg is aangestel om in 2023 grootliks die toetsing vir 

verbode middels te behartig. Sou hy egter nie beskikbaar wees nie is die 

volgende persone aangestel om die toetsing te behartig: Johan du Plessis, 

Casper Ferreira, Jurie Erwee, Louis Botha, Pieter Lubbe en Fred Coetzer. 

Hierdie aanstellings is skriftelik deur die Voorsitter gedoen soos deur die 

SANPO Konstitusie vereis word. 

 
5.11 Ten einde enige moontlikheid uit te sluit van onsekerheid oor welke reëls geld 

tydens die inkorwing- en uitluiprosedures sal ‘n dokument opgestel word, met 

die SANPO Konstitusie as basis, wat voor die seisoen aan alle lede versprei 

sal word. 

 

5.12 Klubs moet teen 31 Mei 2023 die eerste betalings aan die PWDU maak, en 

teen einde Julie moet rekeninge volledig opbetaal wees. Die Tesourier het 

reeds rekeninge aan die Klubs uitgestuur. 

 
5.13 Daar is tans wêreldwyd ‘n tekort aan PMV1 entstof. SANPO het dus vir 2023 

‘n verslapping toegelaat ten opsigte van die verpligte inenting met PMV1 

entstof. Die aanbeveling is dat duiwe dan, as ‘n absolute minimum, met entstof 

teen Newcastle-siekte gespuit sal word. Ons vertrou dat ons lede reeds hul 

duiwe kon spuit met PMV1 toe daar wel nog voorraad was. 

 

Alle lede word ‘n suksesvolle 2023 seisoen toegewens. Mag elkeen hierdie jaar ‘n wenner in 

sy/haar hok hê. Indien ‘n wenner jou nie beskore is, mag jy dan vele male genot put uit daardie 

sensasie wat slegs ‘n duiweboer verstaan wanneer jou eerste duif toeknyp vir sy hok op 27 

Mei 2023, en elke naweek daarna. 

 

Duiwegroete 

 

PWDU BESTUUR 


